
Høyringsfråsegn om strukturen i regionale kompetansesenter for musikk 

 

Telemark folkemusikksenter 

Telemark folkemusikksenter vart etablert i 2015 som ein samarbeidsorganisasjon mellom fire 

regionale folkemusikkaltørar. Initiativet til etableringa kom frå Telemarkfestivalen, som hadde fått 

ansvar for folkemusikkområdet i Region-Sør (Agderfylka + Telemark). Namnet er foreløpig Telemark 

folkemusikksenter avdi initiativet og økonomien kjem herifrå, men styret er innstilt på å vurdere ei 

namneendring når arbeids- og ansvarsområde for verksemda tilseier det. Det er opna for at andre 

regionale aktørar i heile regionen kan slutte seg til organisasjonen etter kvart. Telemark er eit av 

kjerneområda innan folkemusikk og -dans og av FolkOrg sine 150 medlemslag er over 10% å finne i 

Telemark. 

 Nærare informasjon om senteret på www.telemusikk.no 

Kommentarar til Kulturrådets notat 

Musikkutvalet i Kulturrådet har kartlagt det mangfaldige landskapet innafor feltet regionale 

kompetansesenter. På enkelte område kjenner vi oss ikkje heilt att, og vi sit med ein del spørsmål 

etter å ha lest notatet. Inndelinga i sjangersenter for jazz og folkemusikk og sjangerovergripande 

kompetansesenter skil seg frå tankegangen som var gjeldande då denne strukturen var i 

oppstartingsfasen. Etter vårt syn er det ein ulogisk og lite tenleg struktur, og vi spør oss om 

karakteristikken sjangerovergripande berre er basert på korleis desse sentra omtalar seg sjølve, eller 

også på den verksemda dei faktisk driv. Det kunne vere interessant å vite i kva grad utvalet har henta 

inn synspunkt frå dei aktørane som dei ulike sentra rundt om i landet skal yte tenester til, så som 

musikarar, arrangørar og bransjefolk. Kor nøgde er dei med tilbodet dei får frå sentra i sin region?  

Mangfold i organisering av musikklivet 

Musikklivet har blitt til historisk ut frå lokale og regionale premissar og har utvikle seg svært ulikt frå 

område til område. Berre innan den såkalla rytmiske sjangeren er både organisering, formål, 

oppgåver, økonomiske og menneskelege ressursar og ytre rammevilkår så ulike at det ville vere 

uheldig og direkte negativt for aktiviteten å presse den inn i ein for trang struktur. La «tusen 

blomstrar blomste» heller enn å lage einsarta bed. Med det ønskjer vi å uttrykke at statlege 

overføringar i størst muleg grad må vere tilpassa og fungere saman med dei lokale og regionale 

etablerte strukturane. I tillegg bør ein velje ordningar som ikkje hindrar regional tilpassing, men helst 

stimulerer til vidareutvikling av dei etablerte nettverka og samarbeidsstrukturane. 

Folkemusikksjangeren 

Folkemusikksjangeren er ulik dei to andre sjangrane på mange måtar. Først og fremst har den ein 

lang historie som har vist seg levedyktig gjennom mange generasjonar. Den har i seg eit stort 

mangfold av ulike aktivitetar (instrumental, vokal, dans) som femner om alt frå grunnopplæring via 

ulike aktivtetar til den «profesjonelle» utøvaren på nasjonalt nivå. Det er individuelle utøvarar, 

lagspel, dansefellesskap, eigenaktivitet og framføringar i ulike settingar frå det små og intime til dei 

store sceneframføringane. Skal tradisjonsmusikken og -dansen overleve i vår tid må den få utvikle seg 

mest muleg på eigne premissar der dei ulike uttrykka finn si naturlege rolle i heilskapen.  

Tradisjonsmusikken og -dansen er på mange måtar fleire ytringar som er dynamisk avhengige av 

kvarandre. Dei statlege (og regionale) stimuleringsmidlane bør (må) stimulere til vidareutvikling av 

denne eigenarten.  



Amatør-profesjonell-offentleg-frivillig 

Det lokale og regionale musikklivet er tett vevd saman, ei utvikling som starta tidleg på 1980-talet, og 

som for mange sjangrar etter kvart er velutvikla og godt fungerande. Amatørane og dei profesjonelle 

er gjensidig avhengig av kvarandre. Dei frivillige lagsaktivitetane er blitt ein viktig arbeidsmarknad for 

dei profesjonelle aktørane både når det gjeld opplæring og utøving. Samarbeidet mellom laga og t.d. 

dei kommunale kulturskulane er heilt påkrevd for å sikre god grunnopplæring og etter kvart for å 

utvikle dei unge talenta til gode musikarar og pedagogar. Eit velfungerande musikkliv er samtidig 

avhengig av at alle desse funksjonane og nettverka vert vidareutvikla. På same måten er dei lokale 

folkemusikklaga viktige arrangørar for konsertar og konsertturnear med profesjonelle utøvarar. Det 

ville vere svært uheldig å splitte opp desse rollene og fordele desse oppgavene på andre og nye 

aktørar. 

Prioritering av modell      

Modellane 1 og 2  vil bryte med mange av dei etablerte strukturane og vil i liten grad kunne tilpassast 

ulike og mangfoldige vilkår rundt om i landet. Dei sjangerspesifikke oppgåvene vil for 

folkemusikkområdet vere dei langt viktigaste for å sikre tilstrekkeleg fagkompetanse, 

nettverksbygging og samarbeid for å ivareta tradisjonane og strukturane som er etablert.  

Modell 4 kan fortsatt ligge så langt fram i tid at den vil vere lite tenleg dei første åra. I tillegg er det 

vanskeleg å sjå korleis den eventuelt nye regionale forvaltninga vert organisert og fordelt geografisk.  

I tillegg vil den regionalmodellen som ein ser konturane av føre til så store reiseavstandar at det 

frivillige musikklivet vil få store praktiske problem med å fungere. 

Av dei skisserte modellane er modell 3 den som etter vårt syn er best eigna til å bygge vidare på og 

som er den einaste modellen vi kan tilrå. Grunngjevinga vår for modell 3 er slik: 

- Den  sikrar at alle sjangersentra får vidareført arbeidet og kjem styrka ut fagleg og økonomisk 

- Den vil vere med å få på plass dei fortsatt manglande sentra innan folkemusikk. 

- Den vil vere enkel å integrere med det etablerte fylkesnettverket på musikkområdet 

- Den vil  i størst muleg grad ta omsyn til lokale og regionale behov og strukturar 

- Den kan lett tilpassast det mangfoldet av organisasjonsstrukturar som finns rundt om i landet 

- Den vil sikre alle tre sjangrane like rammevilkår når det gjeld statleg medfinansiering 

- Den kan gjennomførast om grunnstrukturen er offentleg, selskapsform eller frivillig struktur 

- Den kan lett finne samarbeid med andre sjangersenter som td. korps, kor m.m. 

- Det nødvendige samarbeidet med profesjonelle aktørar og resten av musikklivet lokalt og 

regionalt vert vidareført og kan vidareutviklast. 

- Det meir spesifikt næringsmessige vert lyfta opp på nasjonalt nivå og samordna med andre 

kunstytringar som td. Kreativt Norge. Dette vil kunne gi den næringsmessige  dimensjonen 

eit lyft samtidig som rollane og oppgåvene til sjangersentra vert fullverdige. 

